Տեղեկանք
ՀՀ 2011 թվականի զբոսաշրջության զարգացման 
պետական ծրագրի կատարման վերաբերյալ
ՀՀ 2011 թվականի զբոսաշրջության զարգացման պետական ծրագրի ֆինանսավորման համար ՀՀ պետական բյուջեով նախատեսված 50000.0 հազար դրամից օգտագործվել է 40566.1 հազար դրամը: 2010 թվականին տվյալ ծրագրի գծով ծախսվել է 50000.0 հազար դրամ: Ծրագիրն ամբողջությամբ կատարվել է: Շեղման պատճառ է հանդիսանում այն հանգամանքը, որ 2011 թվականի ընթացքում նախատեսված էր գումար հյուրանոցների որակավորման համար, սակայն որակավորումն ունի կամավոր բնույթ, և տարվա ընթացքում կազմակերպությունների կողմից որակավորման հայտեր չեն ներկացվել, ինչի հետևանքով էլ ծախս չի կատարվել: 
2011 թվականի ընթացքում իրականացվել են հետևյալ աշխատանքները:
Տպագրվել է 19 էջից բաղկացած, Հայաստանը բնութագրող և գովազդող “Armenia Ancient~Amiable” բրոշյուր գերմաներեն (1000 օրինակ), ֆրանսերեն (1500 օրինակ), իտալերեն (1500 օրինակ) և անգլերեն (1500 օրինակ) լեզուներով: Տպագրվել է Հայաստանի և Երևանի A3 ֆորմատի քարտեզ գերմաներեն (1000 օրինակ), ֆրանսերեն (1500 օրինակ), իտալերեն (1500 օրինակ) և անգլերեն (1500 օրինակ) լեզուներով: ՀՀ էկոնոմիկայի նախարարության ներդրումային քաղաքականության և գովազդատեղեկատվական նյութերի համար իրականացվել է 1000 օրինակ թղթապանակների տպագրում, 1000 օրինակ Հայաստանը ներկայացնող 52 րոպեանոց «Հայաստան` Նոյի երկիր» ֆիլմի` առանց կազմի վերատպագրում (բազմացում), 2000 օրինակ Հայաստանը ներկայացնող 52 րոպեանոց «Հայաստան` Նոյի երկիր» ֆիլմի` կազմով վերատպագրում (բազմացում):

Դիլիջանի և Գառնիի տեղեկատվական կենտրոնները հյուրընկալել են համապատասխանաբար 800 և 500 այցելու` տրամադրելով բազմաբնույթ տեղեկատվություն Տավուշի և Կոտայքի մարզերի զբոսաշրջային գրավչությունների վերաբերյալ:

Իրականացվել են www.armeniainfo.am կայք-էջի բարելավման և թարմացման աշխատանքներ:

2011 թվականին Հայաստանը մասնակցել է մի շարք միջազգային ճանաչված զբոսաշրջային ցուցահանդեսների և տոնավաճառների` Նիդերլանդների Ուտրեխտ քաղաքում “Vakantiebeurs'2011” զբոսաշրջային միջազգային ցուցահանդեսին, Բեռլինում կայացած “ITB’11” զբոսաշրջային միջազգային ցուցահանդեսին, Փարիզում կայացած “Top Resa” զբոսաշրջային ցուցահանդեսին, Իտալիայի Րիմինի քաղաքում կայացած “TTG Incontri 2011” զբոսաշրջային ցուցահանդեսին, Լոնդոնում կայացած “WTM’2011” զբոսաշրջության միջազգային ցուցահանդեսին:

2011 թվականի սեպտեմբերի 18-ին ՀՀ Լոռու մարզի Ախթալա քաղաքում տեղի է ունեցել «Հայոց ավանդական տոնածիսական ուտեստների» մրցույթ-փառատոնը, որին մասնակցել են 22 տաղավարներ Հայաստանի չորս մարզերից և մեկ տաղավար` Վրաստանի Մառնեուլի շրջանի Խոխմել գյուղից: Փառատոնին այցելել են շուրջ 10000 մարդ (այդ թվում նաև 3000 օտարերկրյա զբոսաշրջիկ) Հայաստանից և Վրաստանից:

2011 թվականի սեպտեմբերի 30-ին «ԳՈԼԴԵՆ ԹՅՈՒԼԻՓ ԵՐԵՎԱՆ» հյուրանոցի ձմեռային դահլիճում տեղի է ունեցել Զբոսաշրջության միջազգային օրվան նվիրված միջոցառում: Միջոցառմանը ներկա էին զբոսաշրջության ոլորտի ավելի քան 30 կազմակերպություններ Հայաստանից և Արցախից:

2011 թվականի հոկտեմբերի 8-ին Վայոց Ձորի մարզի Արենի գյուղում հերթական անգամ անցկացվել է ավանդական և ժողովրդական դարձող Գինու փառատոնը, որին մասնակցել են ավելի քան 6000 մարդ (այդ թվում` նաև 1000-ից ավելի օտարերկրյա զբոսաշրջիկ): 
Հյուրանոցային տնտեսության օբյեկտների որակավորման գործընթացի շրջանակներում Հայաստանի Հանրապետության Տավուշի մարզի Դիլիջան քաղաքում գտնվող «Մեմորի» զբոսաշրջային տանը շնորհվել է «lll կարգի զբոսաշրջային տուն» որակավորման կարգ, Երևան քաղաքում գործող «Գոլդեն Փելիս» հյուրանոցին շնորհվել է «Հինգ աստղանի հյուրանոց» որակավորման կարգ, Հայաստանի Հանրապետության Տավուշի մարզի Դիլիջան քաղաքում գտնվող «Դղյակ Հոթել» պանսիոնին շնորհվել է «lll կարգի պանսիոն» որակավորման կարգ, Երևան քաղաքում գործող «Մետրոպոլ» հյուրանոցին շնորհվել է «Չորս աստղանի հյուրանոց» որակավորման կարգ, Հայաստանի Հանրապետության Տավուշի մարզի Դիլիջան քաղաքում գտնվող «Կամրջի տակ» զբոսաշրջային տանը շնորհվել է «ll կարգի զբոսաշրջային տուն» որակավորման կարգ, Երևան քաղաքի Իտալիայի 1 հասցեում գործող «Բեստ Վեստերն Կոնգրես» հյուրանոցին շնորհվել է «Չորս աստղանի հյուրանոց» որակավորման կարգ:

Միջազգային համագործակցության շրջանակներում իրականացվել են հետևյալ միջոցառումները:

2011 թվականի ապրիլին Երևանում անցկացվեց առաջին միջտարածաշրջանային հայ-ռուսական համաժողովը «Միջտարածաշրջանային համագործակցության նոր ձեռքբերումները հայ-ռուսական հարաբերություններում» խորագրով: Արդյունքում մշակվեցին հետագա համագործակցության զարգացմանն ուղղված առաջարկներ, ստորագրվեցին համագործակցության վերաբերյալ փաստաթղթեր: 

2011 թվականի հուլիսի 3-ից 6-ը կայացավ ՄԱԿ Զբոսաշրջության համաշխարհային կազմակերպության (ՄԱԿ ԶՀԿ) գլխավոր քարտուղար պարոն Թալեբ Ռիֆաիի և գործադիր տնօրեն Զոլթան Սոմոջիի պաշտոնական այցը Հայաստան: Այցի շրջանականերում Թալեբ Ռիֆաին հանդիպեց ՀՀ Նախագահի, ՀՀ վարչապետի, ՀՀ էկոնոմիկայի նախարարի և զբոսաշրջության ոլորտի ներկայացուցիչների հետ: Այցելության ընթացքում պարոն Ռիֆաիի կողմից «Global Leaders for Tourism» նախաձեռնության շրջանակներում տեղի ունեցավ ՀՀ նախագահին բաց նամակի հանդիսավոր հանձնում, ինչը գրանցվելու է Զբոսաշրջության ոսկե գրքում։ Այցի շրջանակներում ստորագրվեց ՄԱԿ ԶՀԿ և ՀՀ կառավարության միջև «Հարավկովկասյան զբոսաշրջության զարգացման նախաձեռնություն» փոխըմբռնման հուշագիրը, որի հիմնական նպատակն է Հարավկովկասյան Զբոսաշրջության Քաղաքականության և Կառավարման համագործակցության շրջանակի ձևավորումը: Այցի արդյունքում նաև ձեռք բերվեց պայմանավորվածություն 2012 թվականի աշնանը Հայաստանում զբոսաշրջության միջազգային համաժողով կազմակերպելու վերաբերյալ: 

Մասնագիտական գիտելիքների մակարդակի բարձրացման, գործարար կապերի ստեղծման և հետագա արդյունավետ կիրառման նպատակով ապահովվել է մասնակցություն 2011 թվականի մայիսի 21-ից հունիսի 6-ը Մադրիդ (Իսպանիա) քաղաքում ՄԱԿ ԶՀԿ կողմից կազմակերպված պրակտիկումին, 2011 թվականի հունիսի 9-ից հուլիսի 11-ը Վաշինգտոն (ԱՄՆ) քաղաքում Գործարար որակավորման հատուկ ամերիկյան ծրագրի (SABIT) կողմից կազմակերպված «Նիշային զբոսաշրջություն» խորագրով դասընթացին: 2011 թվականի սեպտեմբերի 1-ից 9-ը ՀՀ էկոնոմիկայի նախարարության զբոսաշրջության վարչության պետ Մ.Ապրեսյանը, ՀԱՄՀ տնօրեն Ա.Խաչատրյանը և Հայաստանի ներգնա տուրօպերատորների միության տնօրեն Ա. Զաքյանը Չինաստանի Ժողովրդական Հանրապետության Սինձյան Ույգուրական Ինքնավար շրջանի Ուրումչի քաղաքում մասնակցել են «Չինաստան-Եվրասիա» առաջին ցուցահանդեսի շրջանակներում կազմակերպված «Զբոսաշրջություն` համագործակցություն և զարգացում» խորագրով միջազգային ֆորումին:

